
KONTROL MOZIOA 

TURISMOAREN “HAZKUNDE LEHERKORRAREN” AURREAN DONOSTIARREN
HARREMAN-ESPAZIOAK BABESTEARI BURUZKOA

Jon Markel Ormazabal Gaztañagak, EH BILDU udal taldeko zinegotziak, Udalbatzaren Organo
Araudiko 98. artikulua oinarri,  mozio hau aurkezten du, Udalbatzan azter dadin.  Mozioa
2023ko   uztaileko Pertsonentzako  Zerbitzuen  Batzordean  aztertutako  interpelazioaren
ondorioa da.

JUSTIFIKAZIOA

Iragan  udaberrian  onartutako  2023-2027  Turismoko  Plan  Zuzentzaileak  ezartzen  dituen
erronken artean dago "fenomeno turistikoaren eta harrera-gizartearen arteko bizikidetza
bermatzea"  eta turismoaren "hazkunde  leherkorra geldiaraztea bereziki  kalteberak diren
eremuetan", hala nola Parte Zaharrean, Kaian edo Gros auzoan.

Bada, bizikidetza dela eta, ekainaren 29an Parte Zaharrean Bizi auzo elkarteak kaleratutako
oharrean salatu duenez, auzoko kaleak “gainezka”, pasabideak oztopatuta eta eremu posible
guztiak “kolonizatuta” daude. Ekainaren 25ean, igandearekin, Trinitate plazan gertaturikoa
jarri zuten adibide gisa: “Turista talde bat plazan sartu zen, eta gidariaren azalpenak entzun
ahal izateko zabaldu ziren. Neska-mutil kuadrilla bat jokatzen ari zen partida geldiarazi zuten.
Zer leku geratzen zaigu auzokooi? Non jolastu? Non ahal dugu elkarrekin erlazionatu?”.

Salaketa  horrek  bat  egiten  du  bete-betean  Donostia-San  Sebastian  Turismoaren  eskariz
Ikertalde  enpresak  2022an  egindako  “Donostiarren  pertzepzio  turistikoaren  azterketa”
lanaren ondorio batekin; izan ere, aipatu azterlanak ondorengo hiru datu eskaintzen ditu,
besteak beste: 

• Donostiarren % 67,9k uste du (Behe Denboraldian) gehiegizko turistifikazioak ohiko
aisialdi- eta gozamen-eremuetatik bizilagun gisa joatea/kanporatzea dakarrela; 

• % 77,3k bestalde, (Goi Denboraldian) karga-presio handiagoa eragiten duela hiriko
berdeguneetan, hondartzetan eta naturguneetan; 

• eta  %  83,7k  (Goi  Denboraldian)  jende  pilaketak  sortzen  dituela
kale/denda/saltokietan.

TOP14 Frantziako errugbiaren liga, Tourra... azken asteotan izan ditugu hiriko kaleak jendez
inoiz baino gehiago bete dituzten ekimenak, eta datozen hilabeteetan ere ez dira faltako.
Top14 dela eta, esaterako, Parte Zaharrean jarritako sentsoreek 321.808 joan-etorri zenbatu
zituzten 5.800 bizilagun dituen eremu batean. 

Aglomerazio  eta  espazio  publikoaren  galerak  kezkatuta,  Parte  Zaharrean  Bizi  elkarteak
Donostiako Udalak 2022ko azaroaren 25ean iragarritako “Gida onaren dekalogoa” eskatu
zuen, baina adierazi dutenaren arabera, oraindik ez dute inongo berririk: “Udan gaude, zazpi
hilabete igaro dira eta turista talde ugari dago. Udalak mugarik jartzen ez badu, turismoak
auzoko edozein txoko bereganatuko du”.

Uztaileko Pertsonentzako Zerbitzuen Batzordean horri  buruz galdetuta,  turismo delegatu
berriak erantzun zuen aipatu dekalogoa edo gida egina dagoela, eta asmoa “aste honetan
bertan” aurkeztea eta publiko egitea dela.  Gaineratu zuen gidaren lanketa sektorearekin
batera  egin  dela,  eta  helburua,  besteak  beste,  jarduera  honetara  bideratuta  dauden
enpresei gida hau jakinaraztea eta “kontrol txiki bat” egitea dela.  

2023-2027  Turismoko  Plan  Zuzentzaileak  ezartzen  duen  "fenomeno  turistikoaren  eta
harrera-gizartearen arteko bizikidetza bermatzea" erronka gauzatzeko, ordea, ezinbestekoa
da donostiarren harreman-espazioak babestea. Hiri edo auzo bat bizigarria izateko, espazio
publikoaren  kalitatea  lehenetsi  behar  da.  Horretarako  ezinbestekoa  da  turistifikazioaren
aurrean  bereziki  kalteberak  diren  eremuetan,  Parte  Zaharrean  kasu,  tour  turistikoak
arautzea. Zentzu horretan, eta zinegotzi delegatuak aurreratu bezala, kontuan hartu behar
da aipagai dugun gida dekalogo bat dela eta ez daukala eragin juridikorik. Hala ere, gaineratu
zuen gobernuaren asmoa “dekalogo batetik testu formal batera igarotzea” dela;  hau da,
gidan jasotakoa arau bilakatzea.

Mozio hau idazteko garaian “Gida onaren dekalogo”-ak zer jasotzen duen zehatz ez badakigu
ere,  berandu  baino  lehen  gaiari  heltzea  premiazkoa  dela  deritzogu.  Horregatik
guztiarengatik,  honako hau da behean sinatzen duen zinegotziak aurkeztutako KONTROL
MOZIOA:  

1.-  Donostiako  Udalbatzak  hertsatuki  eskatzen  dio  Udal  Gobernuari,  bisitari  eta  turista
oldeak  eragindako  kalteak  saihesteko,  turista-taldeen  dimentsioa  (turista  kopurua),
jardueraren nondik norakoak (ordutegia...) eta eremuak zehaztu, erregulatu eta mugatzea.

2.-  Donostiako Udalbatzak hertsatuki  eskatzen dio Udal  Gobernuari,  behin mugapen eta
erregulazio horiek gidan txertatu,  dekalogoa arau edo testu formal bilakatzeko izapideak
irailean bertan abiaraztea.

Donostian, 2023ko uztailaren 21ean

Jon Markel Ormazabal Gaztañaga

